Avgerð frá Skatta- og avgjaldskærunevndini

Avgerð tikin: 07.12.2005

Mál nr.: 05-02-23-18 

Lóg: Lóg um stuðul til rentuútreiðslur av lánum § 2

Rentustuðul til sethúsalán

Samandráttur:

A hevði tikið lán til sethús, sum hjúnafelagin B stóð fyri. Toll- og Skattstova Føroya noktaði A rentu​stuðul, tí hann stóð ikki fyri ognini. B fekk heldur ikki rentustuðul til hetta lán, tí hon stóð ikki fyri láninum. Kommunala Skattakærunevndin broytti avgerðina hjá Toll- og Skattstovu Føroya. Men Skatta- og avgjaldskærunevndin gav Toll- og Skattstovu Føroya viðhald í, at treytirnar fyri rentustuðuli vóru ikki loknar.

Avgerð

Málslýsing:

Upplýst varð í málinum, at A í apríl 2003 søkti um rentustuðul til lán til útbygging og umvæling av sethúsum. Toll- og Skattstova Føroya noktaði stuðul, tí lánið stóð í navninum hjá A (manninum) og húsini í navninum hjá B (konuni).

Í november 2004 søkti B um rentustuðul til lán nr. II, sum er eitt lán til egnan bústað.

Samstundis søkti hon um rentustuðul til lán nr. I hjá A fyri tíðarskeiðið frá apríl 2003, tá lánið varð stovnað, til november 2004, tá lánið varð innfríað.

Toll- og Skattstova Føroya gekk umsóknini um rentustuðul til fyrra lánið á møti, meðan umsóknin til seinna lánið varð havnað.

Avgerðin varð kærd til Kommunalu Skattakærunevndina. Í kæruni varð ført fram, at tað bara var av tilvild, at lánið í 2003 varð stovnað í navninum hjá manninum. Tey hava verið gift síðan 1999, og lánið er brúkt til umvæling og útbygging av húsunum, sum tey búgva í. 

Kommunala Skattakærunevndin broytti avgerðina hjá Toll- og Skattstovu Føroya og gav kæraranum viðhald.

Avgerðin hjá Kommunalu Skattakærunevndini:

“Í grundgevingini hjá Toll- og Skattstovu Føroya fyri ikki at játta rentustuðul verður einans víst á, at lán/bygningur stendur í skeivum navni. Annars góðkennir Toll- og Skattstova Føroya, at treytirnar eru loknar fyri rentustuðuli, tí tá lánið er umlagt, verður stuðul játtaður fyri tað nýggja lánið.

Treytin fyri rentustuðuli er sb. § 1 í lóg um stuðul til rentuútreiðslur, at persónurin er fult skattskyld​ugur, og at hann hevur havt rentur, sum geva rætt til stuðul. Hóast tygum ikki stóðu fyri upprunaliga láninum, góðkennir Toll- og Skattstova Føroya, at tygum hava rætt til rentustuðul, so skjótt tey fo​r​mellu viðurskiftini eru í lagi. Vit meta tí, at tað er rætt, at tað líka nógv er av tilvild, sum nakað annað, ið hevur verið atvoldin til ta støðu, tygum eru komin í.

Vit halda tað vera óheppið, at tilvild/ókunnleiki skal forða fyri, at ein skattgjaldari fær sømdir, hann annars hevur rætt til sambært lógini. Tey formellu viðurskiftini eru nú fingin upp á pláss eftir leiðbeining frá Toll- og Skattstovu Føroya.

Samsvarandi frammanfyristandandi viðmerkingum hevur skattakærunevndin tikið hesa avgerð:

- at tygum fáa viðhald i kæruni.”

Kæran til Skatta- og avgjaldskærunevndina:

Toll- og Skattstova Føroya, Stýrið, kærdi avgerðina hjá Kommunalu Skattakærunevndini til Skatta- og avgjaldskærunevndina.

Toll- og Skattstova Føroya vísti á, at eftir § 2, nr. 1 í løgtingslóg um stuðul til rentuútreiðslur av lánum verður rentustuðul veittur fyri rentur av lánum, sum eru avtalað áðrenn 18. januar 1991 uttan mun til, hvat lánið er tikið til. Fyri rentur av lánum, sum eru avtalað 18. januar 1991 ella seinni, er rentustuðulin treytaður av, at lánið er tikið til eitt stuðulsloyvt endamál. Sambært § 2, nr. 2, litra a er keyp ella bygging, umvæling ella umbygging av egnum bústaði eitt stuðulsloyvt endamál.

B eigur einsamøll ognina og A ber einsamallur ábyrgd fyri láni nr. I.

A og B eru hjún, men kortini metir Toll- og Skattstova Føroya, at tey í stuðulshøpi eiga at metast sum tveir sjálvstøðugir persónar, sum ráða og ábyrgjast hvør sær, smb. §§ 16 og 25 í Lov nr. 56 af 18. marts 1925 om ægteskabets retsvirkninger við seinni broytingum.

Toll- og Skattstova Føroya hevur góðkent, at lánið í sambandi við umskipanina í november 2004 verður stuðulsloyvt fyri B frameftir, men Toll- og Skattstova Føroya metir ikki, at heimild er fyri at veita rentustuðul afturvirkandi í samband við umskipan av einum láni, sum ikki var stuðulsloyvt áðrenn umskipanina.

Stýrið hevur tann 28. apríl 2003 uppá fyrispurning svarað, at soleiðis sum rentustuðulslógin er orðað, er neyðugt, tá umsóknir um rentustuðul verða viðgjørdar, at kanna, 1) hvør tað er, sum eigur ognina, og 2) hvør tað er, sum ber ábyrgd fyri skuldini, sum renturnar viðvíkja.

Tá talan er um hjún, sum í felag eiga eina ogn, sum tey í felag hava stuðulsloyvd lán til, er meginreglan tann, at tað ikki er neyðugt at býta lánið upp, tí hjúnafelagarnir hvør sær uppfylla treytirnar fyri at fáa rentustuðul, smb. Vegleiðingarskriv 2004, F.1.1, sum enn bert er tøkt á netinum.

Skattgjaldarin:

B er ikki komin við viðmerkingum í samband við viðgerðina í Skatta- og avgjaldskærunevndini, men í kæruni til Kommunalu Skattakærunevndina vísir hon m.a. á, at tað bert var av tilvild, at lánið varð stovnað í navninum hjá manninum. Lánið er brúkt til útbygging og umvæling av sethúsunum, sum tey bæði búgva í.

Avgerðin hjá Skatta- og avgjaldskærunevndini:

Tá talan er um lán, sum eru tikin 18. januar 1991 ella seinni, kann rentustuðul latast, um lánið er tikið til keyp ella bygging, umvæling ella umbygging av egnum bústaði, smb. § 2, nr. 2, litra a í lóg um stuðul til rentuútreiðslur.

Í rentustuðulslógini er ikki nøkur lýsing av, hvat skal skiljast við egnan bústað. Men tá farið var frá rentu​frádrátti til rentustuðul, var stuðul latin til somu nýtsluendamál, sum tá rentufrádráttur framm​an​undan var latin, samanber við tágaldandi § 46a í skattalógini og viðmerkingarnar til rentustuðulslógina. Tí ber til at leita eftir stuðuli í viðmerkingunum til broytingina av skattalógini, tá § 46a varð sett inn.

Í hesum viðmerkingum sæst, at tá talan er um egnan bústað, verður dentur lagdur á hann, sum er eigari og brúkari av bústaðnum. Hetta samsvarar eisini við VLS frá 1996 s. 101, har sagt verður, at treytin fyri, at talan er um egnan bústað, er, at skattgjaldarin, sum vil hava rentufrádrátt, er eigari og brúkari av bústaðnum, sum rentuútreiðslurnar viðvíkja.

Upplýst varð, at maðurin einsamallur stóð fyri láninum, og at hetta lán varð tikið til umbygging og umvæling av sethúsunum, sum konan einsamøll stóð fyri.

Hóast A býr í húsinum, sum hann hevur tikið lán til at umvæla og umbyggja, er hann ikki eigari av hús​i​num, og tí lýkur hann ikki treytirnar fyri at fáa rentustuðul av hesum láninum.

  B lýkur heldur ikki treytirnar fyri at fáa rentustuðul til hetta lánið. Hon er eigari og brúkari av bú​stað​num, men hon kann ikki fáa rentustuðul til eitt lán, sum hon ikki stendur fyri.

Tá Toll- og Skattstova Føroya hevur góðkent lán nr. II til rentustuðul, merkir hetta, at B kann fáa rentu​stuðul fyri tær rentur, sum eru tilskrivaðar hesum láninum. Men B kann ikki fáa rentustuðul til fyrra lánið, tí treytirnar fyri hesum eru ikki loknar.

Skatta- og avgjaldskærunevndin avgjørdi at broyta avgerðina hjá Kommunalu Skattakær​u​nevnd​​ini og geva Toll- og Skattstovu Føroya viðhald í, at B ikki lýkur treytirnar fyri at fáa rentustuðul fyri lán I.
